
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო






იძულებით გადაადგილებულ პირთა - დევნილთა მიმართ 2017 – 2018 წლებში სახელმწიფო სტრატეგიის განხორციელების სამოქმედო გეგმის სამეთვალყურეო საბჭოს სხდომის 
 ოქმი
6 დეკემბერი, 2018 წელი
[bookmark: _GoBack]2018 წლის 6 დეკემბერს, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროში, იძულებით გადაადგილებულ პირთა - დევნილთა მიმართ 2017 – 2018 წლებში სახელმწიფო სტრატეგიის განხორციელების სამოქმედო გეგმის სამეთვალყურეო საბჭოს სხდომა გაიმართა, რომელსაც ესწრებოდნენ:
1. დავით სერგეენკო - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრი;
2. გრიგოლ გიორგაძე  - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის მოადგილე;
3. მამუკა ცოტნიაშვილი - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის მოადგილე;
4. მაია ლაგვილავა - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის მოადგილე;
5. მიხეილ სარჯველაძე - იუსტიციის მინისტრის პირველი მოადგილე;
6. ეკა სეფაშვილი - საქართველოს რეგიონალური განვითარებისა და ინფრასტრუქტურის მინისტრის მრჩეველი;
7. ნათია ზედგინიძე - განათლების, მეცნიერების, კულტურისა და სპორტის მინისტრის მოადგილე;
8. ირინე წეროძე - განათლების, მეცნიერების, კულტურისა და სპორტის  სამინისტროს პროფესიული განათლების დეპარტამენტის უფროსი; 
9. დავით კორახაშვილი - საქართველოს მთავრობის საპარლამენტო მდივნის მოადგილე; 
10. თამარ გვარამაძე - სახალხო დამცველის პირველი მოადგილე;
11. ნინო სულამანიძე - სახალხო დამცველის აპარატი, მთავარი სპეციალისტი;
12. ცისნამი საბაძე - ეკონომიკისა და მდგრადი განვითარების სამინისტროს ეკონომიკური პოლიტიკის დეპარტამენტის უფროსი;
13. ლია ხუციშვილი - სსიპ სახელმწიფო ქონების ეროვნული სააგენტო, კერძო სექტორთან ურთიერთობის სამსახურის უფროსი;
14. კახა ლომაშვილი - გარემოს დაცვისა და სოფლის მეურნეობის სამინისტრო, პოლიტიკისა და ანალიტიკის დეპარტამენტის, პოლიტიკის კოორდინაციის სამმართველოს მეორე კატეგორიის უფროსი სპეციალისტი; 
15. ნატო მოკვერაშვილი - ფინანსთა სამინისტრო, საბიუჯეტო დეპარტამენტის უფროსი სპეციალისტი;
16. რომან კოკაია - აფხაზეთის ავტონომიური რესპუბლიკის მთავრობის დევნილთა დეპარტამენტი, სამმართველოს უფროსი;
17. ზურაბ შამუგია -  აფხაზეთის ვეტერანთა სახელმწიფო სამსახურის წარმომადგენელი;
18. იოჰანეს ვან დერ კლაუ - გაეროს ლტოლვილთა უმაღლესი კომისარიატის რეგიონალური წარმომადგენელი;
19. იოკო აკასაკა  - გაეროს ლტოლვილთა უმაღლესი კომისარიატის რეგიონალური წარმომადგენელის მოადგილე;
20. თამარ ნასყიდაშვილი - მოძრაობა შიმშილის წინააღმდეგ, პროგრამის მენეჯერი;
21. იულია ხარაშვილი - იგპ ქალთა ასოციაცია „თანხმობას“ თავმჯდომარე;
22. ირაკლი უჯმაჯურიძე - USAID პროექტ ZRDA. პროექტის მენეჯერი;
23. გაელ ასაიაგი - საფრანგეთის განვითარების სააგენტოს რეგიონული ოფისის მმართველი;
24. ჟან-ბაპტისტ დუმე - საფრანგეთის განვითარების სააგენტოს პროექტის ოფიცერი; 
25. ნინო ხოხობაია - დანიის ლტოლვილთა საბჭო, სტრატეგიული პარტნიორობის მენეჯერი:
26. ფრედერიკე როჩოვანსკი - გერმანიის საერთაშორისო თანამშრომლობის (GIZ) საზოგადოების რეგიონალური კოორდინატორი;
27. მაია ჩხენკელი - გერმანიის საერთაშორისო თანამშრომლობის საზოგადოების (GIZ)  პროგრამის ექსპერტი;
28. თამარ გავაშელი -    საარსებო წყაროებით უზრუნველყოფის სააგენტოს უფროსის მ/შ;
29. ლევან გოგოძე - სსიპ სოციალური მომსახურების სააგენტოს დირექტორის მოადგილე; 
30. ზაზა  გოცირიძე - სსიპ სოციალური მომსახურების სააგენტოს დევნილთა და ეკომიგრანტთა დეპარტამენტის უფროსის მოვალეობის შემსრულებელი; 
31. მურად აბლოთია - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს (შემდგომში - სამინისტრო) დევნილთა და ეკომიგრანტთა პოლტიკის დეპარტამენტის უფროსი;
32. კახაბერ პეტრიაშვილი - სამინისტროს იურიდიული დეპარტამენტის უფროსის მოადგილე;
33. დავით ფეიქრიშვილი - სამინისტროს ანალიტიკის სამმართველოს უფროსი;
34. ლევან სიგუა -  სამინისტროს დევნილთა და ეკომიგრანტთა პოლიტიკის დეპარტამენტის დევნილთა საკითხების სამმართველოს უფროსი;
35. ნიკოლოზ კობახიძე - სამინისტროს ანალიტიკის სამმართველოს უფროსი სპეციალისტი;
36. გურანდა შამათავა - სამინისტროს დევნილთა და ეკომიგრანტთა დეპარტამენტი; 
37. თინათინ იობიძე - სამინისტროს ანალიტიკის სამმართველოს უფროსი სპეციალისტი.


ბატონი დავით სერგეენკო მიესალმა დამსწრე საზოგადოებას და სხდომის მონაწილეებს გააცნო დღის წესრიგით განსახილველი საკითხები, რაც გულისხმობდა 2018 წელს, სამინისტროსა და სსიპ საარსებო წყაროებით უზრუნველყოფის სააგენტოს მიერ დევნილთა მიმართულებით განხორციელებული აქტივობების განხილვას; 2019-2020 წლების დევნილთა სამოქმედო გეგმის პროექტის განხილვასა და დამტკიცებას; დევნილთა საარსებო წყაროების 2018-2019 წლების სამოქმედო გეგმის განახლებას და 2018-2019  წლების დევნილთა საარსებო წყაროების სამოქმედო გეგმის მართვის მექანიზმის გადახედვას. ბატონმა დავით სერგეენკომ სიტყვა გადასცა ბატონ მურად აბლოთიას დევნილთა მიმართ სახელმწიფო სტრატეგიის განხორცილების  2018 წლის სამოქმედო გეგმის ანგარიშის წარსადგენად. 
ბატონი მურად აბლოთია  მიესალმა დამსწრე საზოგადოებას და მოკლედ გააცნო დევნილთა მიმართ სახელმწიფო სტრატეგიის განხორციელების 2018 წლის სამოქმედო გეგმის პირველი სამი კვარტლის ანგარიში. ბატონმა მურად აბლოთიამ  განაცხადა, რომ სახლების შესყიდვის პროგრამის მიხედვით, წლიური გეგმა იყო 650 სახლი, ხოლო სამი კვარტლის მონაცემებით, შესყიდულია 478 სახლი; 6 დეკემბრის მონაცემებით 623 სახლი, ხოლო წლის ბოლომდე შესყიდული იქნება 750 სახლი. კერძო მესაკუთრეებისგან ბინების გამოსყიდვის პროგრამის ფარგლებში, წლიური გეგმა იყო 50 ბინა, სამი კვარტლის ანგარიშით გამოსყიდულია 7 ობიექტი ანუ 68 ბინა და წლის ბოლომდე ეს მაჩვენებელი  მიაღწევს 9 ობიექტს, დაახლოებით 110 ბინას. რაც შეეხება ბინების მშენებლობას, მან განმარტა, რომ დაგეგმილი იყო 1024 ბინის მშენებლობა, მაგრამ მშენებელმა კომპანიებმა ვერ მოახერხეს ვალდებულების დროულად შესრულება. 2018 წელს სამინისტროს ჩაბარდა მხოლოდ 312 ბინა, ხოლო დანარჩენის მშენებლობა დასრულდება 2019 წლის პირველ და მეორე კვარტალში. მენაშენეებისგან ბინების გამოსყიდვის პროგრამით დაგეგმილი იყო 300 ბინის გამოსყიდვა, დღეის მდგომარეობით გამოსყიდულია 305 ბინა, ხოლო წლის ბოლომდე ეს რიცხვი გაიზრდება და შეადგენს ჯამში 705 ბინას. 
ბატონმა მურად აბლოთიამ ასევე წარადგინა ე.წ. იპოთეკური სესხების პროგრამის შედეგები, რომელიც გულისხმობს დევნილებისთვის ერთჯერადი ფულადი დახმარების გაწევას. დაგეგმილი იყო სულ 100 ოჯახის დახმარება, მაგრამ ვინაიდან მონიტორინგმა გამოავლინა 116 ოჯახი, წლის განმავლობაში დაკმაყოფილდა ყველა მათგანის განცხადება. ბატონმა მურად აბლოთიამ განაცხადა, რომ 2018 წელს დაგეგმილი იყო, ჯამში, 2124 ოჯახის უზრუნველყოფა საცხოვრებლით. ამჟამად დაკმაყოფილებულია 1424 ოჯახი და წლის ბოლომდე განსახლება ჯამში 1,993 ოჯახი. გეგმის ვერ შესრულება გამოიწვია დაუსრულებელმა მშენებლობებმა. 
ბატონმა მურად აბლოთიამ ასევე წარადგინა ანგარიშის შემდეგი კომპონენტები: საცხოვრებელი ფართების საკუთრებაში გადაცემა და ბინათმესაკუთრეთა ამხანაგობებისთვის საერთო სარგებლობის ფართების საკუთრებაში გადაცემა. დეკემბრის მონაცემებით საკუთრებაში საცხოვრებელი გადაეცა 1350 ოჯახს და წლის ბოლომდე ეს რიცხვი იქნება დაახლოებით 1600. გეგმით გათვალისწინებული იყო ბინის 1500 ოჯახისთვის საკუთრებაში გადაცემა. რაც შეეხება ბინათმესაკუთრეთა ამხანაგობების პროგრამას, 2018 წელში იგეგმებოდა 20 ფართის გადაცემა. დეკემბრის მონაცემებით გადაცემულია მხოლოდ 2 ფართი, მაგრამ 19-ზე უკვე ატვირთულია მთავრობის განკარგულება და წლის ბოლოსთვის ჯამში გადაცემული იქნება 21 ფართი. მუნიციპალიტეტებთან ბინათმესაკუთრეთა თანადაფინანსების პროგრამის ფარგლებში 2018 წელს პროგნოზირებული იყო 150 ამხანაგობის დაფინანსება. ამჟამად დაფინანსებულია 78 მათგანი და წლის ბოლომდე ჯამში დაფინანსდება 85 ამხანაგობა. ბატონმა მურად აბლოთიამ განმარტა, რომ პროცესი შეაფერხა თებერვალში, ქ. თბილისში თანადაფინანსების წესის შეცვლამ, ხოლო რეგიონების რამდენიმე ქალაქში აღნიშნული პროგრამა საერთოდ შეწყდა. 
ბატონმა მურად აბლოთიამ განაცხადა, რომ სახალხო დამცველი რეკომენდაციით სამოქმედო გეგმა მოიცავს ნგრევადი ობიექტების დახურვას. 2018 წელს დაგეგმილი 20 ობიექტიდან ყველა დაიხურა და წლის ბოლომდე დაიხურება კიდევ 4 ობიექტი ქ. ქუთაისში. მან განაცხადა, რომ სოციალური დახმარების კომპონენტისთვის სულ გამოყოფილია 2 მილიონი ლარი. იგეგმებოდა 5000 ოჯახის დახმარება და დაკმაყოფილდა 6000 ოჯახი. ბატონმა მურად აბლოთიამ ასევე ისაუბრა ბინის ქირის სუბსიდირების პროგრამაზე. დაგეგმილი იყო 2000 ოჯახის დაფინანსება, მაგრამ დაფინანსებულია 1250 ოჯახი და ეს მაჩვენებელი წლის ბოლომდე არ გაიზრდება, რაც გამოწვეულია იმით, რომ ამ კატეგორიის დევნილთა ნაწილი უკვე დაკმაყოფილდა გრძელვადიანი განსახლებით. 
ბატონმა მურად აბლოთიამ პრეზენტაციის ბოლოს შეაჯამა დევნილთა მიმართ სახელმწიფო სტრატეგიის განხორციელების 2018 წლის სამოქმედო გეგმის აქტივობების შედეგები წინასწარ განსაზღვრულ ინდიკატორებზე დაყრდნობით და აღნიშნა, რომ წლის განმავლობაში შესრულდა სხვა არაერთი აქტივობა, რომელიც არ იყო ნახსენები პრეზენტაციაში და დაწვრილებით მოცემულია საბჭოს წევრებისთვის გადაგზავნილ დოკუმენტაციაში.
ბატონმა დავით სერგეენკომ აღნიშნა, რომ ძირითადად წარმოდგენილი იყო რაოდენობრივი მონაცემები აქტივობებთან დაკავშირებით. რიგი კომპონენტებისა შესრულდა გადაჭარბებით, ნაწილი მათგანი ნაწილობრივ და წარმოდგენილი იყო მიზეზები, თუ რატომ ვერ მოხერხდა გეგმის შესრულება. ბატონმა დავით სერგეენკომ სიტყვა გადასცა ქალბატონ თამარ გავაშელს სსიპ საარსებო წყაროების ხელმისაწვდომობის სააგენტოს 2018 წლის აქტივობების წარსადგენად.
ქალბატონმა თამარ გავაშელმა განაცხადა, რომ პარალელურ რეჟიმში წარადგენდა ჩატარებულ და დაგეგმილ აქტივობებს, ვინაიდან სამოქმედო გეგმაში არსებითი ცვლილებები მომდევნო წელს არ არის დაგეგმილი.  ამასთანავე, აღნიშნა, რომ განხორციელდა სამოქმედო გეგმო გეგმაში პარტნიორი და პასუხისმგებელი უწყებების განახლება სამინისტროთა გაერთიანების შედეგად განსაზღვრული უფლებამონაცვლე უწყებების შესაბამისად.
ქალბატონმა თამარ გავაშელმა აქცენტი გააკეთა ძირითად პროგრამებზე. კერძოდ, 2018 წელს პროფესიული განათლების ხელშეწყობის ფარგლებში მგზავრობის ხარჯები დაუფინანსდა 286 დევნილს და პროგრამის ბიუჯეტი იყო 70,000 ლარი. 2019 წლისთვის იგეგმება ბიუჯეტის 100,000 ლარამდე გაზრდა. თვითდასაქმების ხელშეწყობის საგრანტო პროგრამის ფარგლებში, განათლების სამინისტროსა და პროფესიულ კოლეჯებთან თანამშრომლობით, იმ თვითდასაქმებადი პროფესიების რაოდენობა, რომლებიც დაფინანსდება 52-დან გაიზარდა 180-მდე. ასევე, დაემატა ის სიახლე, რომ სოციალური მომსახურების სააგენტოს მომზადება-გადამზადების პროგრამის ბენეფიციარებსაც ჰქონდათ საშუალება მონაწილება მიეღოთ “დევნილთა თვითდასაქმების ხელშეწყობის საგრანტო პროგრამის“ ფარგლებში გამოცხადებულ კონკურსში. 2018 წელს პროგრამის ბიუჯეტი იყო 80,000 ლარი და დაფინანსდა 44 ბენეფიციარი, ხოლო 2019 წლის ბიუჯეტი იქნება 100,000 ლარი. ქალბატონმა თამარ გავაშელმა აღნიშნა, რომ პროგრამა ძალიან წარმატებულია და ჩატარებულმა კვლევამ აჩვენა, რომ ბენეფიციართა 75%-ს გაეზარდა შემოსავალი. 
ქალბატონმა თამარ გავაშელმა დამსწრე საზოგადოებას ასევე გააცნო პროექტ ZRDA-სთან თანამშრომლობით განხორცილებული პროგრამის შედეგები, რომელიც ითვალისწინებდა საცხოვრებლების შესყიდვის პროგრამის ფარგლებში სოფლად განსახლებული დევნილებისთვის სასათბურე მეურნეობების მშენებლობას. 2018 წლის ბიუჯეტი იყო 200,000 ლარი და სულ 15 ოჯახს აუშენეს სათბურები. 2019 წლისთვის პროგრამაში ჩართვა შეეძლება ყველა დევნილს, ვინც ფლობს მიწას, ხოლო ბიუჯეტის ცვლილება არ იგეგმება. რაც შეეხება მეწარმე სუბიექტების მხარდამჭერ პროგრამას, რომელიც ხორციელდება GIZ და ACF-თან თანამშრომლობით, დაფინანსდა 20 დევნილი, ბიუჯეტი იყო 212,000 ლარი. 2019 წლისთვის აღნიშნული პროგრამის განხორციელება აღარ იგეგმება და მის ნაცვლად  შემუშავდება და განხორციელდება სოფლად სახლის ბენეფიციარებისათვის საგრანტო პროგრამა, რომლის თანახმადაც განსახლებულ დევნილებს საშუალება ექნებათ მიიღონ საგრანტო პაკეტი და შექმნან საცხოვრებელთან მჭიდროდ დაკავშირებული სტაბილური შემოსავლის წყარო.
ქალბატონმა თამარ გავაშელმა ხაზი გაუსვა საინფორმაციო კამპანიის მნიშვნელობას. 2018 წლის სამი კვარტლის მონაცემებით, სულ გაგზავნილია 3,800,000 მოკლეტექსტური შეტყობინება სააგენტოსა და სხვა სახელმწიფო პროგრამების შესახებ, რათა გაიზარდოს დევნილების ჩართულობა. ასევე, ჩატარდა 8 საინფორმაციო შეხვედრა. მოხალისეების კამპანია მე-3 კვარტალში შეფერხდა ტექნიკური ხარვეზების გამო და ჩატარდება მე-4 კვარტალში. უკვე ჩატარდა საარსებო წყაროების 2 ფორუმი და მე-3 ჩატარდება დეკემბერში. ქალბატონმა თამარ გავაშელმა აღნიშნა, რომ 2 წლის წინ, როდესაც სააგენტომ დაიწყო საინფორმაციო კამპანიების ჩატარება, დევნილთა ინფორმირებულობა სახელმწიფო საარსებო კამპანიების შესახებ იყო 43%, ხოლო ამჟამად მონაცემი გაზრდილია 84%-მდე. 
ქალბატონმა თამარ გავაშელმა შეაჯამა სამოქმედო გეგმაში გათვალისწინებული სხვა სახელმწიფო პროგრამები, რომლებიც მიზნად ისახავს დევნილთა ჩართულობის ზრდას სახელმწიფოს სხვადასხვა დასაქმების ხელშემწყობ და საგანმანათლებლო პროგრამებში, განიხილა ინდიკატორების შესრულების მაჩვენებლები და ბიუჯეტები. პრეზენტაციის ბოლოს ქალბატონმა თამარ გავაშელმა აღნიშნა გივი ზალდასტანიშვილის ამერიკულ აკადემიასთან გაფორმებული მემორანდუმი, რომლის ფარგლებშიც ინგლისური ენის ინტენსიური კურსი გაიარა 30-მა დევნილმა ბავშვმა. 
ბატონმა დავით სერგეენკომ დადებითად შეაფასა დევნილთა საჭიროებებზე მორგებული პროგრამები და აღნიშნა, რომ დინამიკა არის პოზიტიური. ასევე, მან დამსწრე საზოგადოებას სთხოვა დაეფიქსირებინათ მოსაზრება სამოქმედო გეგმასთან დაკავშირებით. 
ქალბატონმა იულია ხარაშვილმა მადლობა გადაიხადა მოწვევისა და საინტერესო პრეზენტაციებისთვის და დასვა კითხვა, თუ რატომ არ არის სამოქმედო გეგმაში მცირე გრანტების პროგრამა, რომელიც იყო 2017 წლის სამოქმედო გეგმაში და მას აფინანსებდნენ საერთაშორისო დონორები. ასევე, ქალბატონმა იულია ხარაშვილმა ხაზი გაუსვა ქალების გაძლიერების მნიშვნელობას როგორც სოფლის ტიპის დასახლებებში, ასევე ქალაქებშიც. 
ასევე, ქ-მა  იულიამ აღნიშნა დევნილთა სამინისტროში არსებული გენდერული თანასწორობის სტრატეგიის დიდი მნიშვნელობა და ჰკითხა, თუ ეს სტრატეგია ისევ  მოქმედია, ასევე,  ჰკითხა, თუ გაეროს რეზოლუციის 1325 ეროვნულ სამოქმედო გეგმაში აღებული ვალდებულებები  ისევ რჩება დღის წესრიგში.
ბატონმა დავით სერგეენკომ უპასუხა, რომ გენდერული თანასწორობის სტრატეგიით გათვალისწინებული საკითხები რჩება სამინისტროს ერთ-ერთ პრიორიტეტად და სურვილის შემთხვევაში არასამთავრობო ორგანიზაციებს შეუძლიათ მონაწილეობა მიიღონ მის დახვეწაში. რაც შეეხება მცირე საგრანტო პროგრამებს, ბატონმა დავით სერგეენკომ განმარტა, რომ პროგრამა ფინანსდებოდა საერთაშორისო დონორის მიერ და როგორც ყველა მსგავს პროგრამას, ამ კონკრეტულსაც ჰქონდა მოქმედების წინასწარ განსაზღვრული ვადა, რომელიც ამოიწურა 2017 წელს და შესაბამისად იგი ვერ მოხვდა 2018 წლის აქტივობებში. 
ქალბატონმა თამარ გავაშელმა განაცხადა, რომ აღნიშნულ საგრანტო პროგრამას აფინანსებდა ევროკავშირი და იგი დასრულდა 2017 წელს, ხოლო რაც შეეხება გენდერული თანასწორობის საკითხებს, ქალბატონი თამარ გავაშელის თქმით, ქალთა ჩართულობის ინდიკატორების ინტეგრირებულია სააგენტოს ყველა პროგრამაში და ისინი შესრულებულია გადაჭარბებით. სურვილის შემთხვევაში ქალბატონმა თამარ გავაშელმა გამოხატა მზაობა გაუზიაროს ზუსტი მონაცემები ყველა დაინტერესებულ მხარეს. 
ქალბატონმა მაია ჩხენკელმა მოიწონა 2019 წლისთვის საარსებო წყაროების ხელმისაწვდომობის სააგენტოს სამოქმედო გეგმით გათვალისწინებული აქტივობები და დასვა კითხვა, გააგრძელებს თუ არა სააგენტო არსებული ფორმატით მუშაობას და მომავალშიც თუ გაუწევს კურირებას აღნიშნულ მნიშვნელოვან საკითხებს. 
ბატონმა დავით სერგეენკომ უპასუხა, რომ მნიშვნელოვანია სააგენტომ შეინარჩუნოს და განავითაროს ყველა ის ფუნქცია, რასაც ამჟამად ასრულებს, შესაბამისად, სააგენტოს ფუნქციები იქნება შენარჩუნებული. რაც შეეხება ადმინისტრაციულ საკითხებს, ბატონმა დავით სერგეენკომ აღნიშნა, რომ მიმდინარეობს აღნიშნული საკითხის განხილვა, რომლის მიზანია რესურსების ეფექტურად გამოყენება და არაპირდაპირი ხარჯების შემცირება. მისი თქმით, სამინისტროში ფუნქციონირებს მსგავსი სააგენტო და ივარაუდა მომავალში მოვლენების განვითარების სამი ვარიანტი: ა) მოხდეს სააგენტოების გაერთიანება; ბ) სააგენტოებმა იარსებონ ცალ-ცალკე ან გ) რაიმე სხვა ალტერნატივა შემუშავდეს. 
ბატონმა დავით სერგეენკომ სიტყვა გადასცა ბატონ მურად აბლოთიას დევნილთა 2019-2020 წლების სამოქმედო გეგმის პროექტის წარსადგენად. 
ბატონმა მურად აბლოთიამ წარადგინა 2019-2020 წლების დევნილთა სამოქმედო გეგმის ძირითადი აქტივობები. კერძოდ, სახლების შესყიდვის პროგრამის ე.წ. სოფლად სახლის ბიუჯეტი იქნება 15 მილიონი ლარი და დაგეგმილია 700 სახლის შესყიდვა; მრავალბინიან საცხოვრებელ სახლებში შესყიდული იქნება 800 ბინა და პროგრამის ბიუჯეტია 29 მილიონი ლარი. სამოქმედო გეგმას დაემატა ახალი კომპონენტი. კონკრეტულად, ვეტერანები ცალკე კონკურსში მიიღებენ მონაწილებას და ექნებათ კვოტები ბინებზე ზუგდიდში, ქუთაისსა და თბილისში, რადგან აღნიშნულ რეგიონებში პროცენტულად მეტი ვეტერანი არის გრძელვადიანი განსახლებით დასაკმაყოფილებელი. 
ბატონმა მურად აბლოთიამ აღნიშნა, რომ შემდეგი განსახლების პროგრამა ითვალისწინებს ბინების მშენებლობას. აღნიშნული პროგრამისთვის ახალ სამოქმედო გეგმაში გათვალისწინებულია 50 მილიონი ლარი და ჯამში აშენდება 1100 ბინა, იმ ბინების ჩათვლით, რომლის მშენებლობაც უნდა დასრულებულიყო 2018 წელს და დასრულდება 2019-ში. ბატონმა მურად აბლოთიამ განაცხადა, რომ კვლავაც დარჩება იპოთეკური სესხების დაფინანსების პროგრამა, რომელიც ბიუჯეტი იქნება 2 მილიონი ლარი და დააფინანსებს 100 ოჯახს. ასევე, პრიორიტეტული პროგრამაა კერძო მესაკუთრეებისგან ბინების გამოსყიდვა. გამოსასყიდი დარჩა სულ რამდენიმე ბინა თბილისში და სავარაუდოდ 2020 წლისთვის ეს პროგრამა დასრულდება. 2019 წელს კიდევ 1500 დევნილი ოჯახი მიიღებს საკუთრებაში ბინას. რაც შეეხება ბინათმესაკუთრეთა ამხანაგობების მხარდამჭერ პროგრამას, შემცირებულია როგორც ამხანაგობების რაოდენობა, ასევე ბიუჯეტიც 300,000 ლარამდე, რაც გამოწვეულია თბილისში თანადაფინანსების წესის ცვლილებით. 2019 წელს 50 ობიექტს დაუმტკიცდება საერთო სარგებლობის ფართი. ერთჯერადი ფულადი დახმარების ბიუჯეტი შენარჩუნდება და იქნება 2 მილიონი ლარი.  
ბატონი ბურად აბლოთიას განცხადებით, სამინისტროს პრიორიტეტად რჩება ნგრევადი ობიექტების დახურვა. 2019 წელს დაიხურება 20 ასეთი ობიექტი და გადაყვანილი იქნება 300 ოჯახი. მან შეაჯამა პრეზენტაცია და აღნიშნა, რომ ჯამში 2019 წელს საცხოვრებლით დაკმაყოფილდება 2930 ოჯახი. 
ბატონმა დავით სერგეენკომ აღნიშნა, რომ მთავარი რაც იკვეთება აღნიშნული სამოქმედო გეგმით არის ის, რომ დევნილებზე ზრუნვა არის სახელმწიფოს პრიორიტეტი. მისი თქმით, ეს კიდევ ერთხელ მიუთითებს იმაზე, რომ სამინისტროების გაერთიანება ნეგატიურად არ ასახულა და არ აისახება დევნილთა მიმართ სახელმწიფოს დამოკიდებულებაზე. ბატონ დავით სერგეენკოს განცხადებით, მნიშვნელოვანია რომ დევნილთა მხარდამჭერი პროგრამების დინამიკა პოზიტიურია და სთხოვა დამსწრე საზოგადოებას დაეფიქსირებინათ თავიანთი მოსაზრებები ან დაესვათ კითხვები სამოქმედო გეგმასთან დაკავშირებით. 
ბატონმა იოჰანეს ვან დერ კლაუმ განაცხადა, რომ მას სურს რამდენიმე საკითხს შეეხოს. პირველ რიგში, მან აღნიშნა რომ სამოქმედო გეგმის ბიუჯეტი არ გაზრდილა და ყველა პროგრამა ფინანსდება სახელმწიფოს მიერ, რაც მის პასუხისმგებლობაში შედის. არსებობს პროგრამები, როგორიცაა მაგალითად, ზემოთ ნახსენები მცირე გრანტების პროგრამა, რომელსაც დონორები აღარ აფინანსებენ და სამინისტრომაც ამოიღო სამოქმედო გეგმიდან სათანადო ბიუჯეტის არარსებობის გამო. როგორც საერთაშორისო ორგანიზაციის წარმომადგენელმა, მან გამოთქვა რეკომენდაცია, რომ თუ სამინისტრო განსაზღვრავს პრიორიტეტებს და ცხადად ჩამოაყალიბებს, თუ რატომ არის მნიშვნელოვანი შესაბამისი აქტივობების განხორციელება და რომ სახელმწიფოს არ აქვს შესაბამისი რესურსები, თუმცა შესაძლებელია დონორებმა კვლავ დააფინანსონ მსგავსი პროგრამები, რისი იმედიც მას აქვს. ასევე, ბატონმა იოჰანეს ვან დერ კლაუმ ყურადღება გაამახვილა დევნილთა სოციალური დახმარების რეფორმაზე. მისი თქმით, ცხადია, რომ საკითხი ძალიან სენსიტიურია, მაგრამ მოუწოდა სამინისტროს წინ წაწიოს საკითხზე მუშაობა და შეცვალოს სტატუსზე დაფუძნებული სისტემა საჭიროებაზე დაფუძნებული დახმარებით. მან ახსენა, რომ როგორც სამოქმედო გეგმაშია წარმოდგენილი, რეფორმის განხორციელებამ გადაიწია 2020 წელს. მან აღნიშნა, რომ გლუკი[footnoteRef:1] და ზოგადად გაერო მხარს უჭერს აღნიშნული რეფორმის დროულ განხორციელებას. გლუკი ეხმარებოდა ყოფილ დევნილთა სამინისტროს აღნიშნული მიმართულებით, განსაკუთრებით კომუნიკაციის პროგრამების განხორციელებისას და ბატონი იოჰანეს ვან დერ კლაუ იმედოვნებს, რომ ამ საკითხს კვლავ მიენიჭება პრიორიტეტი. გლუკი და სხვა ორგანიზაციები მზად არიან გააგრძელონ აღნიშნული მიმართულებით სამინისტროს მხარდაჭერა. [1:  გაეროს ლტოლვილთა უმაღლესი კომისარიატი] 

ბოლოს, ბატონმა იოჰანეს ვან დერ კლაუმ აღნიშნა, რომ გლუკი მოხარულია, რომ დევნილთა საკითხები სწორედ აღნიშნულმა სამინისტრომ გადაიბარა. იგი შეეხო გაეროს მდგრადი განვითარების 17 მიზანს, რომელიც საქართველოში უნდა შესრულდეს 2030 წლისთვის. მან განაცხადა, რომ მთავრობის ადმინისტრაციასთან განიხილა მდგრადი განვითარების ეროვნული სამოქმედო გეგმა და როგორ შეიძლება დევნილთა საკითხები უფრო აქტიურად აისახოს ამ გეგმაში, თუმცა აქამდე აღნიშნული საკითხების სამთავრობო პროგრამაში ასახვა არ მომხდარა. ბატონმა იოჰანესმა განაცხადა, რომ გლუკი მოუწოდებს მთავრობას, რათა გაითვალისწინოს დევნილთა საკითხები მდგრადი განვითარების სამოქმედო გეგმაზე მუშაობისას. 
ბატონმა დავით სერგეენკომ მადლობა გადაუხადა გლუკს მხარდაჭერის შემოთავაზებისა და რეკომენდაციისთვის და პასუხად მან აღნიშნა, რომ სამინისტრო აქტიურად თანამშრომლობს დონორებთან, მაგრამ სამოქმედო გეგმის პრეზენტაციის ფორმატი არ ითვალისწინებს აღნიშნული აქტივობების ასახვას, ამიტომაც არ იყო წარმოდგენილი პრეზენტაციაში. დაინტერესების შემთხვევაში შესაძლებელია დაწვრილებითი ინფორმაცია მიეწოდოს ყველა დაინტერესებულ მხარეს. რაც შეეხება დევნილის შემწეობის საკითხს, ბატონმა დავით სერგეენკომ აღნიშნა, რომ ყოფილი დევნილთა სამინისტრო ინტენსიურად მუშაობდა აღნიშნული მიმართულებით და შემუშავდა რეფორმის სამი ვარიანტი. მისი თქმით, რეფორმის განხორციელება პრაგმატული ნაბიჯი იქნება, რომელიც გამოათავისუფლებს ფინანსურ რესურსებს, მაგრამ მან ასევე ხაზი გაუსვა იმ ფსიქოლოგიურ ტრავმებს, რომლებიც დევნილებმა გადაიტანეს. მინისტრის თქმით, ბევრი დევნილისთვის აღნიშნული შემწეობა და დევნილობის სტატუსი გაიგივებულია. ამიტომაც, საჭიროა დევნილებთან ინტენსიური  და დეტალური კომუნიკაცია, რათა დეტალურად ავუხსნათ, რომ მონეტარული პრივილეგიების გაუქმებით ისინი ინარჩუნებენ სტატუსს და სხვა არამონეტარულ პრივილეგიებს. ბატონმა დავით სერგეენკომ აღნიშნა, რომ სამინისტრო აგრძელებს რეფორმის საკითხზე მუშაობას და ამ მიმართულებით გათვალისწინებული აქტივობები შესრულდება შესაბამის ვადებში. 
ბოლოს, ბატონმა დავით სერგეენკომ უპასუხა გაეროს მდგრადი განვითარების მიზნებზე დასმულ კითხვას. მან აღნიშნა, რომ მიზნები ყველა ქვეყნისთვის არის საერთო და ჩამოყალიბებულია გარკვეული ფორმულირებით. შესაბამისად, ყველა ქვეყანა ვალდებულია დაიცვას ფორმულირება ისე, როგორც გაიწერა დასაწყისში. 
ბატონმა დავით სერგეენკომ ასევე აღნიშნა, რომ სამინისტრო თანმიმდევრულად მიყვება მდგრადი განვითარების გეგმებს. სამინისტროს ერთ-ერთი პრიორიტეტია დევნილებისა და სოციალურად დაუცველი პირების წახალისება და არასაკმარისი მოტივაციის შემცირება. სამინისტრო აქტიურად მუშაობს აღნიშნულ საკითხებზე გაეროს მდგრადი განვითარების მიზნების ფარგლებში. 
ქალბატონმა იოკო აკასაკამ განაცხადა, რომ გლუკს სამინისტროსთან ჰქონდა ინტენსიური კონსულტაციის პროცესი, ჩატარდა ჩართულობის შეფასების კვლევა და კარგი იქნებოდა, თუ სამინისტრო წარადგენდა ამ კვლევების სიღრმისეულ ანალიზს, რადგან სამოქმედო გეგმები წლების განმავლობაში თითქმის არ იცვლება. მან განაცხადა, რომ საინტერესო იქნება იმის გაგება, თუ როგორ აისახება გადაწყვეტილების მიღების პროცესზე ჩატარებული კვლევები.  ასევე, ის დაინტერესდა, თუ რა რჩება იძულებით გადაადგილებული პირების მოწყვლადობის მიზეზი დევნილობიდან 25 წლის შემდეგ. მისი აზრით, აღნიშნული მიზეზების იდენტიფიცირება მნიშვნელოვანია, რათა პროგრამები მორგებული იყოს დევნილთა საჭიროებებზე. 
ბატონმა დავით სერგეენკომ უპასუხა ქალბატონი იოკო აკასაკას კითხვას, რომ ძირითადი აქტივობები დევნილთა სამოქმედო გეგმაში იგივე რჩება, რადგან სახელმწიფო ბიუჯეტი არ იძლევა უფრო მეტი პროგრამების შემუშავების საშუალება. გარდა ამისა, მისი განმარტებით, სახელმწიფოს მიზანია დააკმაყოფილოს დევნილთა ძირითადი და უპირველესი საჭიროებები, რომლებიც იგივე რჩება წლების განმავლობაში, როგორიცაა მაგალითად სათანადო საცხოვრებელი პირობების შექმნა. 
რაც შეეხება ქალბატონი იოკო აკასაკას მეორე კითხვას სპეციფიკური საჭიროებების შესახებ, ბატონმა დავით სერგეენკომ უპასუხა, რომ გარდა ძირითადი პრობლემებისა, როგორიცაა განსახლება, სოციალური საჭიროებები და ა. შ. მნიშვნელოვანია გათვალისწინება მოხდეს იმ ფსიქოლოგიური ტრავმის, რომელიც ამ ადამიანებმა გადაიტანეს საკუთარი სახლების დაკარგვის, იძულებით გადაადგილებისა და ოჯახის წევრების გარდაცვალების გამო. აღნიშნული ტრავმების დასაძლევად დროის გარდა აუცილებელია სახელმწიფოს მიზანმიმართული დახმარება და დევნილების სოციალურ გააქტიურებაში ხელშეწყობა. ბატონმა დავით სერგეენკომ ბოლოს აღნიშნა, რომ დასმული კითხვები სამინისტროსთვის ძალიან მნიშვნელოვანია და საჭიროა სამუშაო შეხვედრა მათი სიღრმისეულად განხილვის მიზნით, რადგან აღნიშნული ფორმატი არ იძლევა ამის საშუალებას. ბატონი დავით სერგეენკო გლუკს დაპირდა ანალიტიკური მასალების მიწოდებას.
ქალბატონმა ირინე წეროძემ ხაზი გაუსვა ქვეყანაში პროფესიული განათლების ხელმისაწვდომობის გაზრდის მნიშვნელობას. მისი თქმით, ხელმისაწვდომობა გულისხმობს ორ კომპონენტს: გეოგრაფიულს და ფინანსურს. ქალბატონმა ირინე წეროძემ აღნიშნა, რომ დევნილთათვის ფორმალური პროფესიული განათლების მიღება სრულიად უფასოა, ხოლო რაც შეეხება მოკლევადიან პროფესიულ კურსებს, 2018 წლის ოქტომბერში მიღებული კანონის შესაბამისად, მოხდა მათი ფორმალიზება ანუ აღნიშნული კურსები იქნება სერტიფიცირებული და აღიარებული. მან განაცხადა, რომ  მნიშვნელოვანია დევნილებში აღნიშნულ საკითხთან დაკავშირებით კომუნიკაციის გაძლიერება, რასაც ხელს შეუწყობს დონორების მხარდაჭერაც. მან აღნიშნა, რომ განათლების სამინისტრო აქტიურად მუშაობს საერთო საცხოვრებლების მშენებლობაზე, რაც ხელს შეუწყობს განათლების მიღების გეოგრაფიულ ხელმისაწვდომობას. ქალბატონმა ირინე წეროძემ ასევე აღნიშნა, რომ განათლების სამინისტრო აქტიურად მუშაობს NEET[footnoteRef:2] მოსახლების გააქტიურებაზე და 2021 წლისთვის მიზნად ისახავს 2%-იან კლებას. დევნილები გათვალისწინებულნი არიან პროგრამების ამ ნაწილშიც. მისი განცხადებით, მცირე გრანტებისა და მეწარმეობის ხელშეწყობის ინიციატივები დადებითად აისახება მოსახლეობის მოწყვლადი ჯგუფების  წარმომადგენელთა გააქტიურებაზე. [2:  Not in Education , Employment or Training] 

ქალბატონმა იულია ხარაშვილმა განაცხადა, რომ მოხარულია იმით, რომ სამინისტრო მხედველობაში იღებს დევნილთა ფსიქიკური ჯანმრთელობის პრობლემებს. მან ყველა არასამთავრობო ორგანიზაციის სახელით გამოთქვა სურვილი, რომ აღდგეს ექსპერტთა დროებითი სამუშაო ჯგუფების (TEG) ფორმატი, რათა აღნიშნული საკითხები უფრო დეტალურად იქნეს განხილული. 
ასევე, მან გამოთქვა რეკომენდაცია, რომ ადგილობრივი მუნიციპალიტეტები ჩართულნი იყვნენ განსახლების საკითხებში საწყისი ეტაპიდანვე, რადგან მისი აზრით, ამგვარი მიდგომა ბევრ პრობლემას გადაუჭრის დევნილებს (ამ შემთხვევაში ბევრი პრობლემა, რომელიც მოუგვარებელი რჩება  ბინების პრივატიზაციამდე, ერთობლივად იქნებოდა გადაწყვეტილი - მაგალითად, გარე განათება,  მიწების გადაცემა და ა.შ.). 
ბატონმა დავით სერგეენკომ აღნიშნა, რომ მოხარულია მაღალი დაინტერესებით და აქტუალური საკითხების განხილვით, მაგრამ, მისი აზრით, არის თემები, რომლებიც უფრო ფართო დისკუსიას საჭიროებს, რის საშუალებასაც არ იძლევა სამეთვალყურეო საბჭოს ფორმატი. მან განაცხადა, რომ აღნიშნულ საკითხთან დაკავშირებით კონსულტაციები გაიმართება. უნდა გადანაწილდეს სამუშაო, საკონსულტაციო და გადაწყვეტილების მიღების  ფუნქციები. 
ბატონმა დავით სერგეენკომ მადლობა გადაუხადა საბჭოს ყველა წევრს მობრძანებისათვის და ბოდიში მოუხადა, რომ უნდა დაეტოვებინა სხდომა მნიშვნელოვანი შეხვედრის გამო, რომელსაც ვერ გადადებს. მან განაცხადა, რომ სხდომის წარმართვას გააგრძელებს ბატონი გრიგოლ გიორგაძე. 
ბატონმა გრიგოლ გიორგაძემ უპასუხა ქალბატონ იულია ხარაშვილს, რომ ექსპერტთა ჯგუფებში მუშაობა აუცილებლად გაგრძელდება იანვრიდან. მან დასვა კითხვა, უნდა შენარჩუნდეს თუ არა სამეთვალყურეო საბჭოს ფორმატი ისე, როგორც არის, თუ უმჯობესი იქნება მისი ფუნქციების შეცვლა. 
ბატონმა იოჰანეს ვან დერ კლაუმ მადლობა გადაუხადა ბატონ გრიგოლ გიორგაძეს აღნიშნული კითხვისთვის და განაცხადა, რომ სამეთვალყურეო საბჭო უნდა იყოს სტრატეგიული გადაწყვეტილებების მიმღები ორგანო. სამეთვალყურეო საბჭოზე წარდგენამდე საკითხები განხილული უნდა იყოს დროებით სამუშაო ჯგუფებში (TEG), რაც არ ხდება. იმისთვის, რომ საბჭომ შეძლოს სტრატეგიული გადაწყვეტილების მიღება, საკითხები მომზადებული უნდა იყოს სამუშაო ჯგუფების მიერ და არა საბჭოს სხდომაზე. ბატონმა იოჰანეს ვან დერ კლაუმ განაცხადა, რომ სამეთვალყურეო საბჭომ უნდა გადადოს გადაწყევტილების მიღება, რადგან მანამდე გარკვეული საკითხებია განსახილველი სამუშაო ჯგუფებში. 
ბატონმა გრიგოლ გიორგაძემ განაცხადა, რომ მნიშვნელოვანია საბჭომ მიიღოს გადაწყვეტილება დევნილთა და საარსებო წყაროების ხელმისაწვდომობის სააგენტოს სამოქმედო გეგმების განახლების შესახებ, რათა პროგრამების განხორციელებაში შეფერხებები არ შეიქმნას. მან მოუწოდა დამსწრე საზოგადოებას მიიღოს გადაწყვეტილება, რათა წლის ბოლომდე შესაძლებელი იყოს გეგმების მთავრობაზე გატანა და დამტკიცება. ხოლო რაც შეეხება ბუნდოვან საკითხებს, შესაძლებელია სამუშაო შეხვედრის ორგანიზება და მათი დეტალურად განხილვა. 
ქალბატონმა თამარ გვარამაძემ განაცხადა, რომ სახალხო დამცველის აპარატი გეგმავს უფრო ინტენსიურ მუშაობას დევნილთა მიმართულებით. მათ განსაკუთრებულ ყურადღებას იქცევს დევნილთა განსახლება ნგრევადი ობიექტებიდან. ქალბატონმა თამარ გვარამაძემ დასვა კითხვა, თუ რა კრიტერიუმებით ხდება სახლებისთვის ექსპერტიზის გაკეთება და ყოველწლიურად რამდენ სახლს ამოწმებენ. ქალბატონ თამარმა ასევე დასვა კითხვა, ვეტერანებთან დაკავშირებით, კერძოდ იქნებოდა თუ არა მოწოდებული განხილვისთვის და მოსაზრებების წარსადგენად ვეტერანების განსახლების მარეგულირებელი საკითხები. ბოლოს, მან სრული მხარდაჭერა გამოუცხადა დევნილობის შემწეობის სისტემის შეცვლას და აღნიშნა, რომ ამისათვის აუცილებელია სწორი ნაბიჯების გადადგმა. 
ბატონმა მურად აბლოთიამ უპასუხა დასმულ კითხვებს, რომ დასახური ობიექტების შერჩევა ხდება კომისიაზე, წინასწარ მომზადებული ექსპერტიზის დასკვნების შესაბამისად. მისი განცხადებით, ფასდება ყველა შენობა, რომელთა შეფასებასაც დევნილები მოითხოვენ. გარდა ამისა, ბატონმა მურად აბლოთიამ აღნიშნა, რომ სახალხო დამცველის რეკომენდაციით ხდება ობიექტების განმეორებითი შეფასება, წელიწადში დაახლოებით 20-25 შენობის. საერთო ჯამში, არსებობს 400 ობიექტი, რომელიც არ ექვემდებარება დევნილთათვის საკუთრებაში გადაცემას და მათი ნაწილი არის ავარიული. 
ქალბატონმა ნინო ხოხობაიამ გამოთქვა მზაობა დეტალურად განიხილოს დევნილებთან დაკავშირებული საკითხები სამუშაო ჯგუფებში. დასვა კითხვა, თუ რით არის განპირობებული დევნილთა 2019-2020 წლების სამოქმედო გეგმაში ვეტერანების საკითხის ცალკე გამოყოფა. ასევე, სამოქმედო გეგმის პროექტში გაზრდილია გადასაცემი ბინების რაოდენობა და ქალბატონი ნინო ხოხობაია დაინტერესდა, რა სახსრებით იქნება შესრულებული გაზრდილი ვალდებულებები და როგორ უზრუნველყოფს სამინისტრო ახალი სამიზნე ინდიკატორების მიღწევას გასული წლის პრაქტიკიდან გამომდინარე არსებული რისკების გათვალისწინებით. 
ბატონმა მურად აბლოთიამ უპასუხა, რომ ვეტერანთა საკითხის ცალკე გამოყოფა მოხდა ვეტერანთა დეპარტამენტის ინიციატივით. მათ მიმართეს მთავრობას, შესაბამისად ამ მიმართულებით გამოიყო დამატებითი ფინანსები. განსახლების დროს პრიორიტეტი მიენიჭება ომში დაღუპულთა ოჯახებს. რაც შეეხება ბინების გაზრდილ რაოდენობას, ბატონმა მურად აბლოთიამ განმარტა, რომ სამშენებლო კომპანიებმა ვერ შეასრულეს აღებული ვალდებულებები და ბინების გარკვეული ნაწილი ნაცვლად 2018 წლისა ჩაბარდება 2019 წელში, ამიტომაც გაიზარდა 2019 წელს ბინების რაოდენობა, ხოლო გამოყოფილი ბიუჯეტი იგივე რჩება. 
ბატონმა გრიგოლ გიორგაძემ განაცხადა, რომ დროებით სამუშაო ჯგუფებში (TEG) მუშაობა გაგრძელდება იანვრიდან. ასევე, სთხოვა დამსწრე საზოგადოებას დაეფიქსირებინათ აზრი დევნილთა 2019-2020 წლების სამოქმედო გეგმასთან დაკავშირებით, რადგან შემდეგი პროცედურებისთვის აუცილებელია საბჭოს თანხმობა. 
ბატონმა გრიგოლ გიორგაძემ საბჭოს გააცნო ახალი საპილოტე პროექტი, რომლის მიხედვითაც სამინისტრო საშუალო შემოსავლის მქონე ოჯახებს დაეხმარება სახლების შეძენაში. კერძოდ, სამინისტრო ყოველთვიურად გადაიხდის დაახლოებით 350 დოლარს, ხოლო დანარჩენს დევნილი ოჯახი. ბატონმა გრიგოლ გიორგაძემ ასევე განაცხადა, რომ სამინისტრო აქტიურად მუშაობს, რომ დევნილებს შეუქმნას დასაქმების მოტივაცია. მომავალი წლიდან სოციალურად დაუცველებს ეძლევათ შესაძლებლობა, რომ შემოსავლის წყაროს გაჩენის შემთხვევაში, ერთი წლის განმავლობაში არ შეუწყდეთ შემწეობა, ხოლო 2 წლის განმავლობაში შეუნარჩუნდეთ არამონეტარული პრივილეგიები. 
ქალბატონმა იულია ხარაშვილმა დასვა კითხვა, ახალი ინიციატივისთვის თუ არის გამოყოფილი დამატებითი სახსრები ბიუჯეტში. 
ბატონმა გრიგოლ გიორგაძემ უპასუხა კითხვას, რომ ვინაიდან პროექტი საპილოტეა ჯერ დამატებითი სახსრები არ გამოყოფილა. თუ ინიციატივა გაამართლებს და ეფექტურად იმუშავებს, შემდეგ მოხდება 2020 წლის ბიუჯეტში ასახვა. 
ბატონმა გრიგოლ გიორგაძემ აღნიშნა, რომ სხდომაზე ყველა ის უწყებაა წარმოდგენილი, რომლებიც არიან დევნილთა საარსებო წყაროების სამოქმედო გეგმის უწყებათაშორისი კომიტეტის წევრები. მან დამსწრე საზოგადოებას სთხოვა დაეფიქსირებინათ აზრი უწყებათაშორისი კომიტეტის ფუნქციების სამეთვალყურეო საბჭოს მიერ შეთავსების საკითხთან დაკავშირებით. სხდომაზე საწინააღმდეგო პოზიცია არ დაფიქსირებულა.
ქალბატონმა იოკო აკასაკამ განაცხადა, რომ ფუნდამენტური პრობლემაა იმის მოთხოვნა, რომ სამეთვალყურეო საბჭომ მხარი დაუჭიროს სამოქმედო გეგმებს. გლუკს აქვს გარკვეული კითხვები დევნილთა სამოქმედო გეგმასთან დაკავშირებით, რომლებზეც პასუხი არ მიუღია. მისი აზრით, საჭიროა დამატებითი შეხვედრა, ამიტომ ამ ეტაპზე მას არ შეუძლია  მხარი დაუჭიროს სამოქმედო გეგმის პროექტს. 
ბატონმა გრიგოლ გიორგაძემ უპასუხა ქალბატონ იოკო აკასაკას, რომ საბჭოს წევრებს ყველა დოკუმენტი დაეგზავნათ სხდომამდე სამი კვირით ადრე და ამ ხნის განმავლობაში გლუკისგან არავითარი კომენტარი არ მიუღიათ. მან განმარტა, რომ ამ ეტაპზე სამოქმედო გეგმის არ დამტკიცება ხელს შეუშლის რიგ პროცესებს, რომლებიც გააუარესებს დევნილთა მდგომარეობას. ბატონმა გრიგოლ გიორგაძემ შესთავაზა გლუკს შეზრუდულ ვადებში დამატებითი შეხვედრა და ყველა პრინციპული საკითხის განხილვა, ვიდრე დოკუმენტი გადაიგზავნება მთავრობაზე დასამტკიცებლად. 
ბატონმა ირაკლი უჯმაჯურიძემ განაცხადა, რომ სამოქმედო გეგმა არის ცოცხალი დოკუმენტი, რომლიც განახლებაც მუდმივად არის შესაძლებელი. მისი აზრით, რაიმე დეტალის გამო არ უნდა მოხდეს პროცესის შეფერხება, რადგან თუ პროგრამების განხორციელება არ იქნება შესაძლებელი იანვრიდან, ამით დევნილები დაზარალდებიან. 
ბატონმა გრიგოლ გიორგაძემ შეაჯამა სხდომა და განაცხადა, რომ თუ სხვა მოსაზრებები აღარ აქვთ საბჭოს წევრებს, 2019-2020 წლების დევნილთა სამოქმედო გეგმა და 2018-2019 წლების დევნილთა საარსებო წყაროების სამოქმედო გეგმის ცვლილებები საბჭოს მიერ მიღებულად ჩაითვლება; დევნილთა საარსებო წყაროების სამოქმედო გეგმის უწყებათაშორისი კომიტეტის ფუნქციას შეითავსებს სამეთვალყურეო საბჭო და სხვა მხრივ სამეთვალყურეო საბჭოს ფუნქციები უცვლელი დარჩება.
ბატონმა გრიგოლ გიორგაძემ სამეთვალყურეო საბჭოს დამსწრე საზოგადოებას მადლობა გადაუხადა შეხვედრაზე დასწრებისა და თანამშრომლობისათვის და სხდომა დახურულად გამოაცხადა.

